
 � Tarixdə müxtəlif dövrlərdə güclü Azərbaycan dövlətləri 
mövcud olsa da, xalqımız son yüzilliklərdə müxtəlif imperiyaların 
tərkibində yaşamaq məcburiyyəti ilə üz-üzə qalmışdır. Ancaq bu fikir 
və əməl məhdudiyyətləri nə milli-mənəvi dəyərlərimizin zəifləməsinə, 
məhvinə, nə də milli dövlətçilik ideyalarının , azadlıq uğrunda 
mübarizənin beyinlərdən silinməsinə səbəb olmuşdur. Xalqın öndə 
gedən ziyalıları azadlıq, milli dövlətçilik arzularına çatmaq üçün 
məhz maarifləndirməni çıxış yolu kimi seçmiş və zaman-zaman bu 
istiqamətdə kifayət qədər uğurlu addımlar atmışlar.

Azərbaycan Xalq Cümhuriyyətinin 
100 illik yubileyi münasibətilə imza-
lanan Prezident sərəncamının pream-
bulasında bu barədə konkret və aydın 
fikirlər vardır: “XIX əsrin birinci 
yarısından etibarən maarifçilik ide-
yalarının yayılması ilə Azərbaycanda 
baş vermiş köklü ictimai-siyasi və 
mədəni dəyişikliklər yeni tipli teatrın, 
məktəbin və mətbuatın yaranması-
nı təmin etməklə milli özünüdərkin 
gerçəkləşməsi üçün zəmin hazırladı. 
Abbasqulu ağa Bakıxanov və Mirzə 

Fətəli Axundzadə ilə başlayan bu 
yolu yeni tarixi mərhələdə Həsən bəy 
Zərdabi, Cəlil Məmmədquluzadə, 
Mirzə Ələkbər Sabir, Əli bəy 
Hüseynzadə və digər görkəmli 
şəxsiyyətlər davam etdirərək milli 
məfkurənin təşəkkülü və inkişafına 
mühüm təsir göstərirdilər. Həmin 
dövrdə güclü sahibkarlar təbəqəsinin 
formalaşdığı neft şəhəri Bakı, eyni 
zamanda, milli ruhlu ziyalılar nəslinin 
yetişdiyi ictimai-siyasi fikir mərkəzinə 
çevrilmişdi. Rusiyanın Dövlət dumala-
rına və Müəssislər məclisinə seçilmiş 
azərbaycanlılar müstəmləkədən azad, 
demokratik dövlət sistemi yaratmağa 
hazır idilər”.

Məhz həmin hazırlığın və dün-
yada gedən köklü ictimai – siyasi 
dəyişikliklərin nəticəsində yaranmış 
Azərbaycan Xalq Cümhuriyyətinin 
keçdiyi yol milli tariximizin ən 
şərəfli səhifələridir. Son 25-30 ildə 
ilk müstəqil dövlətimizin adı bir 
çox hallarda Azərbaycan Demokra-
tik Respublikası kimi də işlədilir ki, 
bu da uzun illər boyu imperiyaların 
cəngində yaşamış xalqımızın bəşər 
tarixinə demokratik dövlət bəxş etdiyini 
göstərmək istəyən bəzi ziyalılarımızın 
məqsədyönlü addımları idi. Əslində, 
buna ehtiyac yox idi. Çünki ilk 
müstəqil dövlətimizi yaradan baba-
larımız ona Xalq Cümhuriyyəti adı 
verəndə məhz dövlətimizin demokra-
tik dəyərlərlə idarə ediləcəyini sübut 
etmişdilər. Tarix də bunu təsdiqləmişdi. 

Dövlət başçımızın sərəncamında 
qeyd edilir ki, mövcudluğunun ilk 
günlərindən xalq hakimiyyəti və insan-
ların bərabərliyi prinsiplərinə əsaslanan 
Azərbaycan Xalq Cümhuriyyəti 
bütün ölkə vətəndaşlarına eyni hü-
quqlar verərək irqi, milli, dini, sin-
fi bərabərsizliyi ortadan qaldırdı. 
Cümhuriyyət parlamentinin ilyarım-
lıq fəaliyyəti boyunca qəbul etdiyi 
qanunlar milli dövlətin müstəqilliyinin 
möhkəmləndirilməsinə, siyasi və 
iqtisadi inkişafa, mədəniyyət və maarif 
sahələrində sürətli irəliləyişə imkan 
verdi. Azərbaycan Xalq Cümhuriyyəti 
daim sülhsevər siyasət apararaq, 
bütün dövlətlərlə qarşılıqlı əməkdaşlıq 
əlaqələri yaratmağa və bir-birinin 
hüquqlarına hörmət prinsipləri əsasında 
münasibətlər qurmağa cəhd göstərirdi. 

Bu barədə danışan ulu öndər 
Heydər Əliyev qeyd edirdi ki, 
müsəlman Şərqində ilk demokratik 
cümhuriyyətin məhz Azərbaycan 

torpağında yaranması xalqımızın o 
dövrdə və o illər ərəfəsində – XIX 
əsrin sonunda və XX əsrin əvvəllərində 
milli müstəqillik, azadlıq duyğuları ilə 
yaşaması ilə bağlıdır. O illərdə xalqımı-
zın qabaqcıl şəxsiyyətləri, mütəfəkkir 
insanları, ziyalıları xalqımızda milli 
azadlıq, milli müstəqillik duyğularını 
gücləndirmiş, milli dirçəliş, milli oya-
nış əhval-ruhiyyəsi yaymış və bunların 
hamısı məntiqi olaraq Azərbaycan Xalq 
Cümhuriyyətinin yaranmasına gətirib 
çıxarmışdır.

İlk müstəqil dövlətimizin 
fəaliyyətində demokratik dəyərlərə 
nə qədər önəm verildiyi barədə 
təəssürat yaratmaq üçün Prezident 
Kitabxanasının elektron resurslarında 
göstərilən bəzi məqamlara nəzər salmaq 
kifayətdir. Məsələn, göstərilir ki, o za-
man istər geopolitik, istərsə də iqtisadi 
baxımdan olduqca mürəkkəb şəraitdə 
fəaliyyət göstərməsinə baxmayaraq, 
Azərbaycan Xalq Cümhuriyyəti son 
dərəcə demokratik inkişaf yolu tutdu. 
19 noyabr tarixli iclasda qeyd olundu 
ki, Azərbaycan ərazisində yaşayan bü-
tün millətlər parlamentdə təmsil olun-
malıdır. Azərbaycan Milli Şurası ölkə 
əhalisinin (2 milyon 750 min nəfər) 
hər 24 min nəfərinə 1 nəfər nümayəndə 
hesabı ilə 120 nəfərdən ibarət olmalı 
idi. Onlardan 80 nəfər müsəlmanları, 
21 nəfər erməniləri, 10 nəfər rusları, 1 
nəfər almanları və 1 nəfər yəhudiləri 
təmsil etməli idi. Sayları çox az 
olduğuna görə parlament seçkilərində 
iştirak etmək hüququ olmadığı halda, 
gürcülər və polyaklar da hər etnosa bir 
deputatla parlamentdə təmsil olunmalı 
idilər. 

Bundan başqa, Azərbaycan Xalq 
Cümhuriyyəti Şərqdə ilk dəfə qadınla-
ra seçmək və seçilmək hüququ verən 
dövlətdir. Bu faktın şərhə ehtiyacı 
olmasa da, xatırladaq ki, bu baxımdan 
xalqımız hətta dünyanın inkişaf etmiş 
demokratik dövlətlərinin də böyük 
əksəriyyətini qabaqlayır.

Qəzetimizin ötən saylarında da 
qeyd etdiyimiz kimi Cümhuriyyət 
dövründə ölkəmizdə çoxsaylı qərarlar 
qəbul və icra olunmuşdu ki, bunlar 

da milli dövlətçilik ənənələri baxı-
mından müstəsna əhəmiyyət kəsb 
edirdi. Məsələn, 1918-ci il 27 iyun 
tarixli qərara əsasən, Azərbaycan dili 
dövlət dili elan olunmuşdu. Bun-
dan başqa, təhsil sahəsində həyata 
keçirilən ilk mühüm tədbir məktəblərin 
milliləşdirilməsi oldu. Hökumətin 
1918-ci il 28 avqust tarixli qərarında 
göstərilirdi ki, bütün ibtidai tədris 
müəssisələrində təhsil şagirdlərin 
ana dilində aparılmalı və dövlət dili 
olan Azərbaycan dilinin tədrisi icbari 
surətdə həyata keçirilməlidir.  

Başqa bir mühüm qərarı yada 
salaq. Məsələn, ölkə ərazisində dövlət 
suverenliyini təmin etmək, erməni-
bolşevik təhdinin qarşısını almaq 
məqsədilə 1918-ci il iyunun 26-da 
Silahlı Qüvvələr yaradılmağa baş-
lanmışdı. Həmin il iyulun 2-də isə 
Xalq Cümhuriyyəti Nazirlər Şurasının 
sədri və daxili işlər naziri Fətəli xan 
Xoyski ölkədə ilk polis bölüyünün 
yaradılması barədə əmr vermiş və 
bununla da Azərbaycan polis orqan-
larının əsası qoyulmuşdu. Eləcə də, 
həmin il noyabrın 9-da Azərbaycanın 
indiki üçrəngli dövlət bayrağı qəbul 
edilmişdi. Yəni uzun onillərdən bəri 
başqa dövlətlərin tərkibində yaşamaq 
məcburiyyətində qalmış xalqımız öz 
dövlət müstəqilliyinə qovuşandan sonra 
qısa müddətdə müstəqil dövlət üçün la-
zım olan bütün addımları atmağa macal 
tapmışdır.

Ancaq çox təəssüf ki, həmin dövrün 
reallıqları gənc müstəqil Azərbaycan 
dövlətinin uzunömürlü olmasına 
imkan verməmiş, Azərbaycan Xalq 
Cümhuriyyəti təcavüzə məruz qaldı-

ğı üçün qarşıya qoyduğu məqsədlərə 
tam müvəffəq ola bilmədən süqu-
ta uğramışdır. Bununla belə, ilk 
Cümhuriyyətimizin şüurlarda bərqərar 
etdiyi müstəqillik ideyası unudul-
mamış, Azərbaycan xalqı ötən dövr 
ərzində milli dövlətçilik atributlarının 
bir çoxunu qoruyub saxlaya bilmişdir. 
1991-ci ildə müstəqilliyinin bərpasına 
nail olarkən müasir Azərbaycan Res-
publikası özünün qədim dövlətçilik 
ənənələrinə sadiq qaldığını göstərdi, 
Xalq Cümhuriyyətinin siyasi və mənəvi 
varisi olmaqla onun üçrəngli bayrağını, 
gerbini, himnini qəbul etdi. Xalqımız 
Cümhuriyyətin istiqlalını dünyaya 
yaydığı 28 may gününü həmin vaxtdan 
Respublika Günü olaraq təntənə ilə 
qeyd edir.

Azərbaycanın dövlət müstəqilliyini 
bərpa etməsinin 25 illiyi münasibətilə 
keçirilən təntənəli mərasimdə Prezi-
dent İlham Əliyev demişdir: “Hələ 
1990-cı ildə ulu öndər Heydər Əliyev 
müstəqillik yolunda çox önəmli və 
ciddi addımlar atmışdır. 20 Yanvar 
faciəsindən sonra o, birinci şəxs idi 
ki, sovet rəhbərliyini pislədi, Qanlı 
Yanvar faciəsini törədənlərə qarşı öz 
iradlarını irəli sürdü, onları ittiham 
etdi, sovet hökumətini, onun rəhbərinin 
fəaliyyətini pislədi. Sovet İttifaqı 
Kommunist Partiyasının sıralarını 
tərk etdi və bu, müstəqillik uğrunda 
birinci addımlar idi. Ondan sonra, artıq 
Naxçıvan Muxtar Respublikasının 
rəhbəri kimi 1990-cı ilin noyabr ayında 
Naxçıvan Muxtar Sovet Sosialist Res-
publikasının adını dəyişdirərək, “Sovet 
Sosialist” sözlərini oradan çıxardı. 
Azərbaycan Xalq Cümhuriyyətinin 
üçrəngli bayrağı o vaxt Heydər 
Əliyevin təşəbbüsü ilə Naxçıvanın 
dövlət bayrağı kimi elan edilmişdir 
və Azərbaycan Ali Soveti qarşısında 
vəsatət qaldırılmışdır ki, burada da bu 
addım atılsın. Əfsuslar olsun ki, bunu 
etmədilər. 1991-ci ilin əvvəllərində 
Sovet İttifaqının saxlanılmasına dair 
Azərbaycanda referendum keçiriləndə 
Naxçıvanda Heydər Əliyevin təşəbbüsü 
ilə referendum keçirilməmişdir. Bütün 
bu addımlar müstəqillik yolunda atılan 
addımlardır. Digər tərəfdən, bütün bu 
addımlar onu göstərir ki, ulu öndər 
Heydər Əliyev Azərbaycanın dövlət 
müstəqilliyinin təşəbbüskarıdır, onun 
banisidir”.

İttifaq MİRZƏBƏYLİ,  
“Xalq qəzeti”

1918-ci il may ayının 28-də Azərbaycanın müstəqilliyini bəyan 
edən İstiqlal bəyannaməsi qəbul edildi. Yeni qurulan Azərbaycan Xalq 
Cümhuriyyəti öz üzərinə götürdüyü çətin tarixi vəzifəni imkanlarının 
ən son həddində çalışaraq şərəflə yerinə yetirdi. Azərbaycanın ilk par-
lamenti və hökuməti, dövlət aparatı təşkil edildi, ölkənin sərhədləri 
müəyyənləşdirildi, bayrağı, himni və gerbi yaradıldı, ana dili dövlət 
dili elan edildi, dövlət quruculuğu sahəsində ciddi tədbirlər həyata 
keçirildi. Ölkənin ərazi bütövlüyü və milli təhlükəsizliyi təmin edildi, 
qısa müddətdə yüksək döyüş qabiliyyətli hərbi hissələr yaradıldı, milli 
tələblərə və demokratik prinsiplərə uyğun dövlət orqanları quruldu, 
maarifin və mədəniyyətin inkişafına xüsusi diqqət yetirildi, Azərbaycanın 
ilk universiteti təsis olundu, təhsil milliləşdirildi, xalqın sonrakı illərdə 
mədəni yüksəlişi üçün zəmin hazırlayan, ictimai fikir tarixi baxımından 
müstəsna əhəmiyyətli işlər görüldü.

Azərbaycan Respublikasının Prezidenti İlham Əliyevin 
Azərbaycan Xalq Cümhuriyyətinin 100 illik yubileyi haqqında 

16 may 2017-ci il tarixli sərəncamından

İlk respublikamız demokratik dəyərlərə, 
insan hüquqlarına, sülh və əmin-amanlığa 

zəmin yaradan dövlət kimi tarixə düşmüşdür

Azərbaycanın işğal olunmuş əraziləri ilə bağlı 
hüquqi rəy BMT Təhlükəsizlik Şurası və 

Baş Məclisinin sənədi kimi yayılıb
 � Azərbaycan Respublikasının BMT yanında daimi nümayəndəliyi tərəfindən 

“Azərbaycanın işğal olunmuş ərazilərində qeyri-qanuni iqtisadi və digər fəaliyyətlərlə 
bağlı üçüncü tərəflərin məsuliyyətinə dair hüquqi rəy” adlı sənəd BMT Təhlükəsizlik 
Şurası və Baş Məclisinin sənədi kimi yayılıb. Bu barədə AZƏRTAC-a Xarici İşlər 
Nazirliyinin mətbuat xidmətindən məlumat verilib. 

Sözügedən hüquqi rəy Azərbaycan tərəfinin 
müraciəti əsasında məşhur beynəlxalq hüquqşü-
nas, 1997-ci ildə BMT-nin Beynəlxalq Hüquq 
Komissiyasının sədri, 1990-2011-ci illərdə üzvü 
olmuş, “Universite Paris Ouest Nanterre La 
Defense”in fəxri professoru Alan Pelle tərəfindən 
hazırlanıb. 

Ermənistanın qeyri-qanuni əməllərini ört-
basdır etmək və beynəlxalq hüququn norma 
və prinsiplərini, BMT Təhlükəsizlik Şurası-
nın qətnamələrini təhrif edərək üzərinə düşən 
öhdəlik və məsuliyyətdən yayınmaq cəhdlərini 
nəzərə alaraq, Azərbaycan münaqişənin həlli, 
ölkəmizin ərazilərinin işğalına sol qoyulması 
və Ermənistanın təcavüzündən əziyyət çəkən 
qaçqın və məcburi köçkünlərin öz doğma tor-
paqlarına qayıtması üçün beynəlxalq hüququn 
aliliyinin təmin olunmasının xüsusi önəm kəsb 
etməsinə dair mövqeyini davamlı şəkildə ortaya 
qoyur.

Azərbaycan tərəfindən münaqişənin hüquqi 
aspektləri ilə bağlı çoxsaylı hesabatlar hazırlanıb, 
BMT və digər beynəlxalq təşkilatlar çərçivəsində 
yayılaraq beynəlxalq ictimaiyyətin diqqətinə 
çatdırılıb. Xüsusilə, Azərbaycan Respublikası 
tərəfindən BMT baş katibinə Ermənistan Res-
publikasının Azərbaycan Respublikasına qarşı 
silahlı təcavüzünün hüquqi nəticələri, dövlətlərin 
ərazi bütövlüyü və öz müqəddəratını təyinetmə 
hüququnun fundamental normaları, Azərbaycan 
ərazilərinin hərbi işğalçısı kimi Ermənistanın 
beynəlxalq hüquqi məsuliyyətləri, azərbaycanlı 
məcburi köçkünlərin hüquqları və Ermənistanın 
məsuliyyəti üzrə hesabatlar təqdim edilib.

Həmçinin BMT-nin baş katibinə Xarici İşlər 
Nazirliyi tərəfindən hazırlanmış “Azərbaycanın 
işğal olunmuş ərazilərində qeyri-qanuni iqtisa-
di və digər fəaliyyətlər” adlı müfəssəl hesabat 
təqdim edilib. Hesabatda faktlar, rəqəmlər və 
statistik məlumatlarla sübut olur ki, Ermənistanın 
Azərbaycanın işğal olunmuş ərazilərində yürütdü-
yü siyasət və həyata keçirdiyi əməllər beynəlxalq 
hüququn pozuntusudur, münaqişənin siyasi həllinə 
nail olmaq cəhdlərini pozur və regionda sülh, 
təhlükəsizlik və sabitlik üçün ciddi təhdiddir.

Bu hesabatın ardınca hazırlanan 
“Azərbaycanın işğal olunmuş ərazilərində 
qeyri-qanuni iqtisadi və digər fəaliyyətlərlə 
bağlı üçüncü tərəflərin məsuliyyətinə dair hü-
quqi rəy” adlı sənəd əsaslı bitərəf baxış təmin 
edərək münaqişənin həlli ilə əlaqədar mövcud 
hüquqi öhdəlik və məsuliyyətin daha yaxşı başa 
düşülməsinə töhfə verir və bu istiqamətdə konkret 
təkliflərlə çıxış edir.

Sənəddə Ermənistanın Azərbaycanın işğal 
olunmuş ərazilərində qeyri-qanuni iqtisadi və 
digər fəaliyyətləri aşağıdakı istiqamətlər üzrə 
təsnif edilir, Ermənistanın əməllərinin qeyri-qa-
nuniliyinin hüquqi əsaslandırılması və üçüncü 
tərəflərin hüquqi məsuliyyətinə dair hüquqi rəy 
təmin edilir:

- İşğal olunmuş ərazilərdə məskunlaşmanın 
aparılması;

- Azərbaycanın təbii sərvətlərinin istismarı və 
ticarəti;

- İqtisadi və maliyyə fəaliyyətləri;
- İnfrastruktur dəyişikliklər və telekommuni-

kasiya şəbəkəsinin istismarı;
- İşğal edilmiş ərazilərin mədəni xarakteri və 

irsinin dəyişdirilməsi;
- İşğal edilmiş ərazilərin turizm məkanı kimi 

təşviq edilməsi, qeyri-qanuni səfərlərin təşkili və 
digər fəaliyyətlər.

Sənədin təmin etdiyi hüquqi rəyə görə, 
Ermənistan Azərbaycanın işğal olunmuş 
ərazilərində qeyri-qanuni əməllərin həyata 
keçirilməsinə məsuliyyət daşıyan tərəfdir. Bu qey-
ri-qanuni əməllərin bir qismi beynəlxalq hüququn 
imperativ normalarından irəli gələn öhdəliklərin 
ciddi surətdə pozulmasıdır. Bu sıraya aşağıdakılar 
daxildir:

- Ermənistan tərəfindən BMT 
Nizamnaməsinin pozularaq Azərbaycanın işğal 
olunmuş Dağlıq Qarabağ və digər rayonlarının 
de-fakto ayrılmasını təmin etmək üçün gücdən 
istifadə;

- Bu xüsusda Azərbaycanın suverenliyi və 
ərazi bütövlüyünün pozulması;

- İşğal olunmuş ərazilərdə etnik 
təmizləmənin aparılması, məskunlaşma 
məntəqələrinin yaradılması və əhalinin 
köçürülməsinin təmin edilməsi, bu ərazilərin 
demoqrafik tərkibinin dəyişdirilməsi;

- Hərbi işğala dair hüququn, xüsusilə 
“Quruda müharibənin aparılması qanunları və 
adətləri” haqqında 1907-ci il Haaqa Konvensi-
yası ilə bağlı Qaydaların 43-cü bəndi, 1949-cu il 
“Müharibə zamanı mülki şəxslərin müdafiəsi”nə 
dair Cenevrə Konvensiyasının 49-cu maddəsinin 
kobud şəkildə pozulması;

- İşğaldan əvvəl həmin ərazidə yaşayan 
insanların maraqlarının aliliyini nəzərə alma-
dan işğal olunmuş ərazilərin təbii resurslarının 
istismar edilməsi;

- Ərazinin mədəni irsinin dəyişdirilməsi.
Hüquqi rəyə əsasən, beynəlxalq hüququn 

imperativ normalarının sadalanan ciddi pozun-
tusu ağırlaşdırılmış məsuliyyətlə nəticələnən 
xüsusi halların tətbiq edilməsini nəzərdə tutur. 
Bu sıraya daxildir:

- Bu kimi pozuntular nəticəsində yaranmış 
vəziyyətin tanınmaması;

- Bu vəziyyətin saxlanması üçün hər hansı 
yardımın göstərilməsinin qadağan olunması;

- Bu kimi pozuntuları etmiş şəxslərin hər 
hansı immunitetdən məhrum edilməsi;

- Ağırlaşdırılmış məsuliyyət kimi bütün 
dövlətlər tərəfindən Ermənistanın məsuliyyətə 
cəlb edilməsi və ona qarşı tədbirlərin görülməsi, 
o cümlədən sanksiyaların tətbiq edilməsi, cinayət 
və mülki işlərin açılması.

Beynəlxalq münasibətlərdə və münaqişələrin 
həlli prosesində qanunun aliliyinin təmin olunması 
mütləq xarakter daşıyır.

Bütün beynəlxalq ictimaiyyəti, müvafiq 
beynəlxalq təşkilatları, ATƏT-in Minsk qrupu-
nun həmsədr ölkələrini, əcnəbi hüquqi və fiziki 
şəxsləri “Azərbaycanın işğal olunmuş ərazilərində 
qeyri-qanuni iqtisadi və digər fəaliyyətlərlə 
bağlı üçüncü tərəflərin məsuliyyətinə dair hüquqi 
rəy” və Ermənistan-Azərbaycan, Dağlıq Qara-
bağ münaqişəsinin hüquqi aspektləri ilə bağlı 
Azərbaycanın təqdim etdiyi digər fundamental 
hüquqi hesabatları nəzərə almağa çağırırıq.

Dövlət Komissiyası: Müharibə itkinlərinə 
aid olduğu ehtimal edilən məzarların 

qanunsuz açılması yolverilməzdir
 � Son günlər kütləvi informasiya vasitələrində 

Ermənistan-Azərbaycan, Dağlıq Qarabağ münaqişəsi 
zamanı intensiv hərbi əməliyyatların getdiyi dövrdə 
həlak olan və şəxsiyyəti aydınlaşdırılmadan dəfn 
edilmiş şəxslərə aid məzar yerləri və dəfn prosesində 
çəkilmiş fotoşəkillərin yayılması ictimaiyyət tərəfindən 
birmənalı qarşılanmayıb. Nəticədə itkin düşmüş 
şəxslərə aid olduğu ehtimal edilən məzarların açılması 
istiqamətində ayrı-ayrı vətəndaşlar tərəfindən bir sıra 
qeyri-qanuni addımların atılmasına cəhdlər göstərilib.

Əsir və itkin düşmüş, 
girov götürülmüş vətəndaşlarla 
əlaqədar Dövlət Komissiya-
sının AZƏRTAC-a daxil olan 
məlumatında bildirilir ki, 
silahlı münaqişələr nəticəsində 
itkin düşmüş şəxslərə aid 
olduğu ehtimal edilən məzar 
yerlərinin ekshumasiyası-
nı həyata keçirmək üçün ilk 
növbədə onlarla bağlı tam və 
əhatəli məlumatlar toplanmalı, 
yaxın qohumlarından DNT 
nümunələri götürülməlidir. Bu 
proses başa çatdıqdan sonra 

səlahiyyətli dövlət orqanları-
nın müvafiq qərarı əsasında 
məhkəmə-tibbi ekspertiza və 
digər mütəxəssislərdən ibarət 
heyət müəyyən edilərək məzarda 
qazıntı işləri aparılmalıdır.

Xüsusi qaydada toplanmış 
cəsədlərin qalıqları labora-
toriyada zəruri prosedurlar 
keçdikdən sonra meyitdən və 
itkinin yaxınlarından götürül-
müş nümunələr tutuşdurularaq 
eyniləşdirmə aparılır. Proses 
müsbət nəticə verdiyi təqdirdə 
cəsədlər ailələrə təhvil verilir.

Hazırda Dövlət Komissiyası 
Beynəlxalq Qızıl Xaç Komitəsi 
ilə birlikdə bu sahədə müvafiq 
tədbirləri davam etdirir. Zəruri 
prosedurlar başa çatdıqdan son-
ra müəyyən edilmiş naməlum 
məzar yerlərində beynəlxalq 
standartlara uyğun ekshumasi-
ya işləri aparılacaq və tanın-
mış cəsəd qalıqları itkinlərin 
ailələrinə təhvil veriləcək.

Dövlət Komissiyası 
Azərbaycan Respublikasının 
müvafiq qanunvericiliyinə 
əsasən, aidiyyəti hüquq-
mühafizə və məhkəmə orqanla-
rının qərarı olmadan naməlum 
məzar yerlərinin açılmasının 
və cəsədlərin qalıqlarının 
digər ərazilərə köçürülməsi 
hərəkətinin qanunla müəyyən 
edilmiş cinayət məsuliyyətinə 
səbəb olduğunu nəzərə alaraq, 
yerli ərazi inzibati orqanlarının 
nümayəndələrini və vətəndaşları 
bu cür hərəkətlərdən çəkinməyə 
çağırır.

XİN: Xocalı aeroportundan turizm səyahətləri adı altında uçuşlar 
həyata keçirmək planları Ermənistanın növbəti təxribatıdır 

 � Azərbaycanın Ermənistan silahlı qüvvələri 
tərəfindən işğal olunmuş ərazilərindəki Xocalı 
hava limanından guya turizm səyahətləri adı 
altında Ermənistan tərəfindən uçuşların həyata 
keçirilməsi planları Ermənistanın növbəti təxribatıdır. 
Ermənistanın qəsdən həyata keçirməyə çalışdığı bu 
kimi təxribat əməlləri Ermənistan-Azərbaycan, Dağlıq 
Qarabağ münaqişəsinin danışıqlar yolu ilə həlli 
prosesinə ciddi zərbə vurur və məqsədyönlü şəkildə 
vəziyyətin gərginləşdirilməsinə xidmət edir.

Bu fikirləri KİV-ə açıqlama-
sında Azərbaycan Xarici İşlər 
Nazirliyinin mətbuat xidmətinin 
rəhbəri Hikmət Hacıyev deyib. 

Hikmət Hacıyev bildirib ki, 
Azərbaycan Respublikasının iş-
ğal olunmuş əraziləri üzərindəki 
hava məkanı Azərbaycanın 
suveren ərazisidir. Xocalı hava 
limanı Beynəlxalq Mülki Avi-
asiya Təşkilatının xüsusi kodu 
ilə Azərbaycan Respublikası-

nın mülkiyyəti kimi təsbit 
olunub.  

Azərbaycan Respublika-
sı tərəfindən işğal olunmuş 
ərazilər üzərində hava 
məkanı uçuşlar üçün qadağan 
edilib. Belə ki, Azərbaycanın 
suveren hava məkanının bu 
hissəsində təhlükəsizliyi 
təmin etmək mümkün deyil. 
Azərbaycanın bu mövqeyi 
Beynəlxalq Mülki Aviasiya 

Təşkilatı və Mülki Aviasiya üzrə 
Avropa Konfransı tərəfindən 
dəstəklənir.

Ermənistanın Xocalı hava 
limanından istifadə etmək və qa-
nunsuz uçuşlar həyata keçirmək 
cəhdləri “Aviasiya haqqında” 

Azərbaycan Respub-
likasının Qanununun, 
beynəlxalq hüququn 
imperativ norma və 
prinsiplərinin, Mülki 
Aviasiya haqqında Çi-
kaqo Konvensiyasının, 
Beynəlxalq Mülki Avia-
siya Təşkilatının təlimat 
və qaydalarının kobud 
şəkildə pozulmasıdır.

Münaqişənin 
həllinə məsul tərəf 
kimi ATƏT-in Minsk 
qrupunun həmsədrlərini 
Ermənistanın bu növbəti 
təxribatının qarşısının 

alınması üçün ciddi münasibət 
bildirməyə və tədbirlər görməyə 
çağırırıq. Ümumiyyətlə, 
Ermənistanın Azərbaycanın 
işğal olunmuş ərazilərindəki 
qanunsuz əməlləri, o cümlədən 
iqtisadi fəaliyyəti, təbii resurs-

ların talan olunması, maddi-
mədəniyyət nümunələrinin 
məhv edilməsi, məskunlaşdırma 
apararaq demoqrafik vəziyyətin 
dəyişdirilməsi, Xocalı hava 
limanının istifadəsi cəhdləri, 
qanunsuz seçkilərin keçirilməsi 
münaqişənin danışıqlar yolu 
ilə həllinə ciddi zərbə vurur və 
Azərbaycanın işğal olunmuş 
ərazilərinin ilhaqı məqsədi 
daşıyır.  

Azərbaycan tərəfi 
Ermənistanın bu növbəti 
təxribatının qarşısını almaq üçün 
beynəlxalq hüquqi vasitələrdən 
istifadə edəcək, aidiyyəti 
beynəlxalq təşkilatlara, xüsusilə 
Mülki Aviasiya Təşkilatına, 
Aviasiya və Hava Məkanından 
istifadə üzrə Dövlətlərarası Avi-
asiya Şurasına müraciət edəcək. 

AZƏRTAC

